
Do stessiscimo cô, da stessa pasta,

mà visti da-e palanche (cösa ciaea)

gh'èa con noî duî o nostro poveo Guasta

e quello matto cäo d'Angeo Fraschaea,

veaxi amixi scomparsi comme ûn lampo…

Ûn a Staggen, sotterôu l'ätro a Campo.



Se discûtteiva ûn pö de tûtto a brasse;

de poexia, de politica, d'amô;

e co-a nostra bolletta e e nostre strasse,

ëmo sempre do maeximo savô:

tûtta a nêutte in giandon a fâ lûnai,

e o bon ûmô o no ne lasciava mai.



Aegua passâ; ― ma pûre fà piaxeì,

nevveo, Feliçe? quarche votta ancon

comme Martin tornâ a-o cäso do peì,

tornâghe cö pensciëo sensa magon

se pe noî no gh'é ciù che dö-trae fêugge

e o frûto mêujo ûnn'âtra man se-o chêugge.



Solo ûnn-a cösa in mèzo a sto derrûo

resta ancon tale e quale e a l'ha o sò cô:

tûtto l'àtro s'é faeto storbio e scûo,

ma lì gh'é sempre o maeximo splendô,

splendô chi scada o chêu, che ne fa ben

e che ûnn-a fede aççeizo ne manten, -

